	Իրավական ակտի հիմնավորումը

	Անհրաժեշտությունը

	Հայաստանի Հանրապետության և Վերակառուցման և զարգացման միջազգային բանկի միջև 2014թ.-ի օգոստոսի 6-ին ստորագրված «Էլեկտրամատակարարման հուսալիություն ծրագրի լրացուցիչ ֆինանսավորում» և 2015թ.-ի ապրիլի 8-ին ստորագրված «Էլեկտրահաղորդման ցանցի բարելավում» վարկային համաձայնագրերով (այսուհետ` համաձայնագրեր) նախատեսված՝ 110/10/6 կՎ «Վանաձոր-1» և 220/110/10 կՎ «Աշնակ» ենթակայանների վերակառուցման նպատակով իրականացված միջազգային մրցույթի արդյունքում 2016թ.-ի հուլիսի 1-ին «Քսիան Էլեկտրիկ Ինջինիըրինգ» սահմանափակ պատասխանատվությամբ ընկերության (այսուհետ` կապալառու) հետ կնքվել են գլխավոր կապալառուի պայմանագրեր (այսուհետ` պայմանագրեր): Պայմանագրերի համաձայն կապալառուն պարտավորվել է 
20 ամսում իրականացնել «Վանաձոր-1» ենթակայանի և 24 ամսում «Աշնակ» ենթակայանի՝ նախագծման,  սարքավորումների և պահեստամասերի փորձարկման, մատակարարման, տեղադրման և շինարարական աշխատանքներ:
«Լիցենզավորման մասին» ՀՀ օրենքի (այսուհետ` օրենք) 7-րդ հոդվածի 6.1-րդ մասի  համաձայն` օտարերկրյա իրավաբանական անձինք ՀՀ կառավարության որոշմամբ կարող են իրականացնել օրենքով նախատեսված լիցենզավորման ենթակա գործունեություն օտարերկրյա պետությունների տված համապատասխան լիցենզիայի առկայության դեպքում:

	Ընթացիկ իրավիճակը և խնդիրները

	Կապալառուի կողմից իրականացվում են «Վանաձոր-1» և «Աշնակ» ենթակայանների վերակառուցման նախագծման աշխատանքները: 

«Քսիան Էլեկտրիկ Ինջինիըրինգ» սահմանափակ պատասխանատվությամբ ընկերությունն ունի էներգետիկ ոլորտում գործունեության իրականացման առևտրային լիցենզիա,  որակավորման վկայական և հարուստ փորձ՝ տարբեր երկրներում էներգետիկ ծրագրեր իրականացնելու գործում (առևտրային լիցենզիան, որակավորման վկայականը և իրականացված ծրագրերի ցանկը կցվում է):

	Կարգավորման նպատակը և բնույթը

	Ենթակայանների վերակառուցման նպատակով ծրագրի գլխավոր կապալառու՝ «Քսիան Էլեկտրիկ Ինջինիըրինգ» սահմանափակ պատասխանատվությամբ ընկերությանն անհրաժեշտ է թույլատրել իրականացնել օրենքով նախատեսված լիցենզավորման ենթակա քաղաքաշինության բնագավառում քաղաքաշինական փաստաթղթերի մշակման և փորձաքննության (էներգետիկ), ինչպես նաև շինարարության իրականացման (էներգետիկ) գործունեություն:

	Նախագծի մշակման գործընթացում ներգրավված ինստիտուտները և անձիք

	ՀՀ էներգետիկ ենթակառուցվածքների և բնական պաշարների նախարարության աշխատակազմ, «Բարձրավոլտ էլեկտրացանցեր» ՓԲԸ:

	Ակնկալվող արդյունքը

	ՀՀ օրենսդրությանը համապատասխան իրականացնել համաձայնագրերով և պայմանագրերով նախատեսված՝ «Վանաձոր-1» և «Աշնակ» ենթակայանների վերակառուցման աշխատանքները:


